
Lehengo artzainen oraina

Tradiziozko artzaintzaren bizimodua erretratatu du Iñaki Bergara argazkilariak

Iñigo Astiz - Iruñea 

Artzaina da Ricardo. Artzaina, abarka, txapel eta zakurrarekin. Lehengo artzaina. Betiko artzaina. Urbasara joan ohi da apiril bukaera aldera artaldearekin, eta han egoten da udazkenera arte. Gutxi batzuetan baino ez da jaisten herrira. Ez da hala bizi den bakarra, baina bai bakarrenetariko bat. Izan ere, galtzen ari den artzaintza mota bat da Ricardorena, eta, horregatik, haren eguneroko bizitzari buruzko argazkiak biltzea erabaki du Iñaki Bergara argazkilariak. Artzaina, tradizioari lotutako bizitza izeneko argazki liburua eman du argitara Ion Orzaiz kazetariaren testuez lagundurik.  Ez da Ricardori buruzko liburua, ordea, ofizioari buruzkoa baizik, Orzaizek azaldu duenez. «Hasiera-hasieratik bere lanbidea agertzea nahi zuen Ricardok, baina berak ez zuen agertu nahi. Ez zuen kontua pertsonalizatu nahi. Ricardo deitu diogu, horregatik, liburuan; abizenik gabe, anonimotasun horri eusteko, batetik, eta nolabait ere artzain arketipo gisa aurkezteko, bestetik». 

«Lan etnografikoa dela esan daiteke, kasik», dio Bergarak, «nik erakutsi dudan bezala egindako artzaintza lana ia desagertua dagoelako». Ricardoren bizileku den Uharte Arakil (Nafarroa) da horren erakusgarri. Bergarak dioenez, hamabi artzain baino ez dira gelditzen herrian, eta Ricardo da era tradizionalean aritzen den bakarra. Urbasara artaldearekin igo, eta denboraldia bakarrik pasatzen duen bakarra. 

Artzainaren bizimoduaren unerik esanguratsuenak hartzen dituzte kontuan liburuko argazkiek: mendirako igoera, esne jeztea, gaztak egitea, larre aldaketa, erditze garaia, baita Uharte Arakilen ospatzen den artzain eguneko artzain-txakur txapelketa ere. 

Bost urtez landu du liburua Bergarak. Sasoika. Ricardori eginiko bisitaz bisita. «Lanaren gogortasuna ikasi dut denbora horretan», dio. «Oso lan latza da. Batez ere Ricardok bezala lan eginez gero. Mendian bakarrik egonda, herrira astean behin baino ez jaitsiz, berriz lehenbailehen igoz... latza da. Hori da nik argazkiak egin bitartean ikasi baino gehiago ikusi dudana, eta hori da argazkiekin erakutsi nahi izan dudana». 
«Ez da edonorentzat» 

Artzainaren bakardadea azpimarratu du Orzaizek ere liburuan. «Niri oso deigarria egin zitzaidan, baina hark ez zion garrantzi handirik ematen, egia esan. Hura oso gustura bizi delako. Harekin hitz egin, eta pentsatzeko denbora asko izan duela ohartzen da bat, halere. Inguruari, tradizioari eta naturari garrantzi handia ematen dizkion gizona da Ricardo, lurrari lotutakoa». Irrati transistore txiki bat omen du konpainia nagusia. Irratia, lana eta natura. «Artzain bizitza ez da edonorentzat», dio Ricardok liburuko pasarte batean. «Gustua hartu behar diozu; bestela, jai duzu». 

Eta hark, noski, hartua dio gustua. Hala mintzo da liburuko beste pasarte batean: «Gauaren isiltasunean, dena entzun dezakezu. Memento horretan ateratzen dira gaueko animaliak: basurdeak, azeriak, hontzak eta abar. dena lasai dagoenean piztien hots ezberdinak berehala nabaritzen dira. [...] Eta ni noizbehinka, iluntasunean eserita gelditzen naiz, isil-isilik, ardien zintzarriak helduz inolako zaratarik atera ez dezaten. Orduan bai, orduan entzuten ditut; eta pizti horiek ia ukitzeraino hurreratzen zaizkit». 

Txuri-beltza hautatu du liburuko argazkietarako Bergarak. «Tradizioen kontuarekin lotutako gaia da, eta indar berezia ematen dio horri irudiak txuri-beltzean izateak. Axurien erditzeetan, gainera, oso garbi erakusten du bizitzaren sorreraren fenomenoaren edertasuna. Odolak eta isuriek ikuslearen atentzioa desbidera dezaten utzi gabe». 

